
Cuid 1 Réamhrá 

Cuspóir an Chomhairliúcháin

Is é is aidhm don doiciméad comhairliúcháin seo tuairimí a lorg maidir le todhchaí Scéim na nOifigeach Gaeilge sa rialtas áitiúil ó thuaidh.
Tugann an doiciméad comhairliúcháin seo eolas agus cúlra do dhaoine a bhfuiltear ag dul i gcomhairle leo maidir le ról na Gaeilge sa rialtas áitiúil ó thuaidh i gcomhthéacs na gcomhairlí nua agus an deireadh a tháinig le maoiniú tacaíochta do roinnt de na comhairlí faoi Scéim na nOifigeach Gaeilge de chuid Fhoras na Gaeilge.
Ba mhór ag Foras na Gaeilge scéala a fháil ón oiread daoine agus is féidir le linn an chomhairliúcháin seo. Chun cuidiú leis an phróiseas comhairliúcháin seo tugtar thíos anseo cuntas ar mholtaí Fhoras na Gaeilge maidir leis an ról tacaíochta nua is oiriúnaí ba chóir d’Fhoras na Gaeilge a fhorbairt do na comhairlí nuabhunaithe maidir leis an Ghaeilge. Tá ceisteanna thíos anseo fosta ar mhór ag Foras na Gaeilge thú iad a fhreagairt. 
 

Freagairt don chomhairliúchán
Is féidir ceistneoirí comhlánaithe a chur de ríomhphost nó de phost chuig an Chomhordaitheoir Freagairtí thíos le bheith faighte ar dháta nach déanaí ná 13.00 ar an 05 Bealtaine. Gheobhaidh tú admháil as d’aighneacht de ríomhphost faoi 2 lá oibre nó i gcóip chrua faoi 5 lá. Mura bhfaigheann tú admháil déan teagmháil linn, le do thoil, ag ceann amháin den dá uimhir ghutháin thíos.

Iarrtar ort na sonraí seo a leanas a thabhairt:

Ainm: ______________________________________________________________

Ag freagairt thar ceann eagraíochta (más bainteach): _______________________

Sonraí teagmhála: ______________________________________________________

Comhordaitheoir Freagairtí


Comhordaitheoir Freagairtí

Teil +44 01 639 8400
Ríomhphost: comhairliuchan@forasnagaeilge.ie 
Rúndacht agus Saoráil Faisnéise 

Foilseoidh Foras na Gaeilge achoimre ar na freagairtí tar éis dheireadh an phróisis comhairliúcháin agus féadfaidh sé iad a fhoilsiú ina n-iomláine. Más fearr leat go bpléifear le do fhreagairtí faoi rún inis dúinn le do thoil, ag sonrú na bhfáthanna atá agat. Ach, fiú má iarrann tú go bpléifear le do fhreagairt faoi rún, féadfaidh Foras na Gaeilge a shocrú, nó féadfaidh an Coimisinéir Faisnéise a éileamh ar Fhoras na Gaeilge, do fhreagairt a fhoilsiú ina hiomláine nó cuid di. Glacfar leis nach mbaineann aon séanadh uathoibríoch a ghineann do chóras ríomhaireachta le do fhreagra, ach amháin maidir le faisnéis ar iarradh rúndacht ina leith go sonrach.
Má iarrtar orainn freagraí a nochtadh faoin Chód Cleachtais ar Shaoráil Faisnéise do na comhlachtaí forfheidhmithe thuaidh/theas agus Tourism Ireland, cuirfimid aon iarratas ar rúndacht san áireamh. Ní féidir, áfach, urrús a thabhairt maidir le rúndacht faoi shaoráil faisnéise.

Láimhseálfaimid go cuí sonraí pearsanta a chuirfidh tú ar fáil de réir reachtaíocht a bhaineann le cosaint sonraí.

Le tuilleadh eolais ar rúndacht freagairtí a fháil, déan teagmháil le do thoil le hOifig an Choimisinéara Faisnéise nó féach an láithreán gréasáin ag:  www.informationcommissioner.gov.uk nó www.oic.gov.ie 
Cuspóir agus comhthéacs 
Sa bhliain 2006 bhunaigh Foras na Gaeilge Scéim na nOifigeach Gaeilge do Chomhairlí i dTuaisceart Éireann, bunaithe ar a mhacasamhail de scéim a bhí i bhfeidhm ó dheas faoi Bhord na Gaeilge ó lár na nóchaidí. Faoin scéim seo, cuireadh cómhaoiniú ar fáil le haghaidh tuarastal oifigeach Gaeilge go ceann trí bliana, i gcomhar leis na comhairlí áitiúla ar choinníoll go n-ullmhófaí plean gníomhaíochta don chomhairle i gcomhar le Foras na Gaeilge. D’éirigh leis na comhairlí seo a leanas cómhaoiniú a bhaint amach faoin scéim 2007 – 2010:

•
Comhairle Ceantair Mhachaire Fíolta & Comhairle Buirg Léim an Mhadaidh

•
Comhairle Buirg Dhún Geanainn & Thír Eoghain Theas agus Comhairle Ceantair na Corra Críochaí

•
Comhairle Cathrach Dhoire.

Fógraíodh an dara scéim don tréimhse 2010 – 2013 agus ina dhiaidh sin don tréimhse 2013 – 2016. Is iad na cúig chomhairle chéanna a bhí ag feidhmiú faoin scéim go dtí gur athraíodh teorainneacha na gcomhairlí faoin Athbhreithniú ar Riarachán Poiblí ó thuaidh.  

Tá réimse leathan seirbhísí Gaeilge curtha ar fáil don phobal agus d’fhoireann na gcomhairlí ó cuireadh tús leis an scéim in 2006. Is samplaí iad seo thíos de na tionscnaimh a bunaíodh de bharr na scéime: 
•
Clár oiliúna theagasc na Gaeilge d’oibrithe na gcomhairlí; 

•
Clár imeachtaí agus gníomhaíochtaí cultúrtha; 

•
Comhairle agus tacaíocht d’oibrithe na gcomhairlí agus don phobal a bhíonn ag éileamh seirbhísí trí Ghaeilge; agus

•
Seirbhísí aistriúcháin inmheánacha.  

Lena chois sin, faoin scéim tugtar aitheantas don teanga ar fud na gcomhairlí trí eolas agus sheirbhísí cuimsitheacha i nGaeilge a chur ar fáil, agus trí réimse oibre nach mbeadh déanta murach ceapacháin na n-oifigeach Gaeilge sna comhairlí áitiúla.  
Tá cuid mhaith den mhéid a dhéantar ag leibhéal rialtais aitiúil le tacú leis an Ghaeilge agus le seirbhísí a chur ar fáil do phobal na Gaeilge i gceantair comhairlí bunaithe ar an Chairt Eorpach do Theangacha Réigiúnacha nó Mionlaigh agus ar shocruithe áitiúla. Ó shínigh rialtas na Ríochta Aontaithe an Chairt Eorpach do Theangacha Réigiúnacha nó Mionlaigh in 2001, tá dualgas ar chomhairlí áitiúla ó thuaidh tabhairt faoi threisiú na Gaeilge taobh istigh den chomhairle agus i gceantar na comhairle. Chuige sin d’eisigh Foras na Gaeilge Treoircháipéis maidir le Seirbhísí Gaeilge sa Rialtas Áitiúil. Is féidir teacht ar an treoircháipéis anseo: http://www.forasnagaeilge.ie/wp-content/uploads/2015/12/Foras-A4-Council-Guidelines-Irish-Prf10.pdf
De réir Airteagal 7 den Chairt is ar na prionsabail agus na cuspóirí seo a leanas a bhunóidh páirtithe (comhairlí áitiúla sa chás seo) a gcuid beartas, a gcuid polasaithe agus a gcuid cleachtas: 

1.


(c)
an riachtanas atá le gníomhaíocht dhiongbháilte d’fhonn teangacha réigiúnacha nó mionlaigh a chur ar aghaidh ar mhaithe lena gcoimirciú (i.e. lena gcosaint agus a gcumhdach);

(d)
úsáid teangacha réigiúnacha nó mionlaigh sa chaint agus i scríbhinn a éascú agus/nó a chothú, sa saol poiblí agus príobháideach;

Déanann Coiste Saineolaithe Chomhairle na hEorpa (COMEX) imscrúdú ar a bhfuil bainte amach ag comhairlí áitiúla maidir lena gcuid oibleagáidí faoin Chairt Eorpach.

Tá polasaí Gaeilge ag roinnt comhairlí agus, de ghnáth, cuimsíonn na polasaithe sin na gnéithe seo a leanas:
•
féiniúlacht chorparáideach;

•
comhfhreagras;

•
cumarsáid teileafóin;

•
foilseacháin agus ríomheolas;

•
teagmháil leis na meáin Ghaeilge;

•
léiriúcháin/ócáidí poiblí;
•
imeachtaí;

•
comharthaíocht agus infheictheacht;

•
maoiniú.
Cuidíonn Scéim Oifigeach Gaeilge Fhoras na Gaeilge le comhairlí áitiúla chun: 
•
ceannaireacht chathartha a chur ar fáil i gcur chun cinn na Gaeilge; 

•
seirbhísí Gaeilge agus eolas trí Gaeilge a chur ar fáil; 

•
an Ghaeilge a chur chun cinn go feiceálach mar fhíormhodh cumarsáide;

•
feasacht ar an Ghaeilge agus ar phobal na Gaeilge a ardú;

•
meas ar éagsúlacht teanga agus cultúir a chothú i measc an phobail;

•
a chinntiú go gcuirtear bearta oiriúnacha i bhfeidhm le dul i ngleic lena dualgais faoin Chairt Eorpach, faoi Chomhaontú Aoine an Chéasta agus faoin Straitéis do Theangacha Réigiúnacha nó faoin bhille/acht Gaeilge a fhéadfaidh a bheith ann amach anseo;

•
comhairle a thabhairt maidir le feabhsúchán seirbhíse atá indéanta nuair a bhíonn íogaireacht faoi theangacha eile i gcultúr na heagraíochta; 

•
tacaíocht agus spreagadh a thabhairt do phobal na Gaeilge chun úsáid a bhaint as an Ghaeilge nuair a bhíonn siad ag plé le comhairlí agus cur le féinmhuinín an phobail maidir le seirbhísí a éileamh;

•
cuidiú leis an chomhairle chun cur le cumas na foirne seirbhísí a chur ar fáil do phobal na Gaeilge trí Ghaeilge;

•
a chinntiú go mbeidh pointe teagmhála/cumarsáide lárnach ann sa chomhairle do Ghaeilgeoirí lena chinntiú go mbíonn pobal na Gaeilge in ann seirbhísí a éileamh; 

•
cuidiú gníomhaíochtaí Gaeilge sa cheantar a chomhordú; 

•
stádas na Gaeilge a ardú laistigh den chomhairle mar eagraíocht agus ar fud cheantar na comhairle;

•
an teanga a normalú agus a phríomhshruthú;

•
a chinntiú go gcosnaítear an teanga, go gcuirtear chun cinn í agus go ndéantar í a cheiliúradh i ngach aon ghné de shaol an phobail;

•
a bheith ina heiseamláir dhea-chleachtais le haghaidh eagraíochtaí eile lena spreagadh chun an Ghaeilge a úsáid ina n-obair féin;
•
comhpháirtíocht le hearnáil na Gaeilge a spreagadh.
Clár ama
Is é an spriocdháta le tairiscintí a fháil 13.00 ar an 05 Bealtaine 2017. 
Comhionannas Deiseanna
Tugann an rannán seo an cúlra le cruthú agus cuspóir an doiciméid seo.

Éilíonn Alt 75 den Northern Ireland Act 1998 ar Fhoras na Gaeilge, agus é ag cur a chuid feidhmeanna de láimh, aird chuí a bheith aige ar chomhionannas deiseanna:

· idir daoine nach ionann creideamh reiligiúnach, tuairim pholaitiúil, cine, aois, stádas pósta nó claonadh gnéis dóibh;

· idir fir agus mná go ginearálta;

· idir daoine a bhfuil míchumas acu agus daoine nach bhfuil;

· idir daoine a bhfuil cleithiúnaithe acu agus daoine nach bhfuil.

Chomh maith leis sin, gan dochar dá oibligeáidí thuas, ní mór d’Fhoras na Gaeilge aird a bheith aige ar a inmhianaithe agus atá sé dea-chaidreamh a chur chun cinn idir daoine nach ionann creideamh reiligiúnach, tuairim pholaitiúil nó grúpa cine dóibh.

Tá Foras na Gaeilge go hiomlán tiomanta cloí le riachtanais reachtúla alt 75 an Northern Ireland Act 1998.

Faoi alt 49A den Disability Discrimination Act 1995 (DDA 1995) (mar atá leasaithe ag an Disability Discrimination (Northern Ireland) Order 2006), éilítear ar Fhoras na Gaeilge, agus é ag cur a chuid feidhmeanna de láimh, aird chuí a bheith aige ar an ngá:

· dearcthaí dearfacha a chur chun cinn i leith daoine a bhfuil míchumas acu; agus

· rannpháirteachas a spreagadh ag daoine a bhfuil míchumas acu sa tsaol phoiblí (‘na dualgais maidir le míchumas’).

Tá próiseas comhairliúcháin eile ar siúl comhthreomhar leis an cheann seo chun saincheisteanna a mheasúnú maidir le comhionannas.

Cuid 2 Staid reatha 
Roimh dheireadh na scéime (i Meán Fómhair 2016) bhí 3 oifigeach Gaeilge lan-aimseartha fostaithe ag comhairlí tríd an scéim ar bhonn maoiniú meaitseála le 50% de na costais clúdaithe trí dheontas Fhoras na Gaeilge. Ina iomláine, b’fhiú 43 míle euro an meánmhaoiniú bliantúil a ceadaíodh tríd an Scéim agus is mar seo a leanas a bhí na deontais ceadaithe:

· Oifigeach A fostaithe faoin scéim ag Comhairle Lár Uladh.

· Oifigeach B fostaithe faoin scéim i gcomhaontú idir Lár Uladh agus Comhairle Buirge Chósta an Chlocháin & na nGleanntaí.

· Oifigeach C fostaithe faoin scéim ag Cathair Dhoire & Ceantar an tSratha Báin.

Anois agus an scéim tagtha chun deiridh tá cinneadh glactha ag cuid de na comhairlí oifigeach faoi leith le sainchúraimí i dtaobh na Gaeilge de a cheapadh mar chuid dá mbuanfhoireann:

· Oifigeach A fostaithe go buan lán-aimseartha ag Comhairle Lár Uladh.
· Oifigeach B fostaithe go buan lán-aimseartha ag Comhairle Lár Uladh.
· Oifigeach C fostaithe go buan lán-aimseartha ag Comhairle Chathair Dhoire agus Cheantar an tSratha Báin.
Anuas air sin tá:

· 3 oifigeach (le bunchúraimí i dtaobh na Gaeilge de) fostaithe go buan lán-aimseartha ag Comhairle an Iúir, Mhúrn & an Dúin.
· 1 oifigeach (le bunchúraimí i dtaobh na Gaeilge de) fosaithe go buan páirt-aimseartha ag Comhairle Ceantair Fhear Manach & na hÓmaí.
Le teacht i bhfeidhm na gcomhairlí nuabhunaithe tá 6.5 phost shonracha le sainfhreagrachtaí i dtaobh na Gaeilge de tugtha san áireamh mar chuid de chomhdhéanamh na buanfhoirne ag 4 chomhairle. Níl aon phost sonrach le cúraimí i dtaobh na Gaeilge de ag na 8 gcomhairle eile.  

Cuid 3 Measúnú ar thionchair
Catagóir Alt 75: Creideamh Reiligiúnach

Ní heol aon saincheist a bheith ann – seachas b’fhéidir leathadh geografach na ndaoine atá ag lorg maoiniú.

Catagóir Alt 75: Tuairim Pholaitiúil 

Ní heol aon saincheist a bheith ann – seachas b’fhéidir leathadh geografach na ndaoine atá ag lorg maoiniú.

Catagóir Alt 75: Grúpa Cine 

Ní heol aon saincheist a bheith ann.

Catagóir Alt 75: Aois

Ní heol aon saincheist a bheith ann – seachas b’fhéidir leathadh geografach na ndaoine atá ag lorg maoiniú.

Catagóir Alt 75: Stádas Pósta 

Ní heol aon saincheist a bheith ann.

Catagóir Alt 75: Gnéaschlaonadh

Ní heol aon saincheist a bheith ann.

Catagóir Alt 75: Fir & Mná go Ginearálta

Ní heol aon saincheist a bheith ann.
Catagóir Alt 75: Míchumas

Ní heol aon saincheist a bheith ann.

Catagóir Alt 75: Cleithiúnaithe
Ní heol aon saincheist a bheith ann.
Achoimre

Ní heol aon saincheist a bheith ann.
Cuid 4 Roghanna agus Maolú

Tháinig deireadh leis an bhabhta dheireanach de Scéim na nOifigeach Gaeilge i ndiaidh athbhreithniú agus athrangú reachtúil a rinneadh ar limistéir na sean-chomhairlí. Chuige sin laghdaíodh líon na gcomhairlí ó 26 go 11. Aithníonn Foras na Gaeilge go bhfuil 7 gcomhairle faoi leith ann nach bhfuil aon acmhainn foirne ó thaobh na Gaeilge de faoi láthair iontu agus is mian linn tuairimí an phobail a lorg maidir leis an dóigh is féidir le Foras na Gaeilge tacaíocht a chur ar fáil do chomhairlí ó thuaidh agus go háirithe do na comhairlí sin nach bhfuil acmhainn foirne iontu ó thaobh na Gaeilge de. Tá Foras na Gaeilge ag meabhrú ar 4 rogha:
a
Gan rud ar bith a dhéanamh – agus gan aon scéim maoinithe a bheith ann feasta a dhíreoidh ar chomhairlí ó thuaidh.
b
Scéim úr a fhógairt do chomhairlí ó thuaidh ina mbeidh Foras na Gaeilge ag tairiscint 50% de chostais phoist a bhaineann le ceapadh oifigigh Gaeilge ar feadh tréimhse 3 bliana. Bheadh a leithéid de scéim bunaithe ar chritéir mhaoinithe na seanscéime a reáchtáil Foras na Gaeilge cheana féin. Samhlaítear, bunaithe ar an mhaoiniú a bheadh ar fáil,  go dtiocfadh maoiniú meaitseála a thairiscint do 3 chomhairle rathúil faoin rogha seo.
c
Tacaíocht a chur ar fáil do chomhairlí chun ‘straitéis forbartha Gaeilge’ nó ‘straitéis ar fheabhsú seirbhísí do phobal na Gaeilge’ a ullmhú agus a chur i bhfeidhm i réir le prionsabail na pleanála teanga. Bheifí ag súil le sainchomhairleoireacht agus maoiniú a sholáthar don phróiseas forbartha straitéise. Samhlaítear, bunaithe ar an mhaoiniú a bheadh ar fáil,  go mbeadh sé ar ár gcumas freastal a dhéanamh ar iarratais ó gach comhairle faoin rogha seo. 
d
Ciste faoi leith ar fáil ó Fhoras na Gaeilge dírithe ar chomhairlí ó thuaidh chun gníomhaíochtaí ábhartha a thacóidh le pobal labhartha agus foghlamtha na Gaeilge a sholáthar laistigh dá limistéir riaracháin. Ní bheadh maoiniú i dtaobh fostaíocht foirne don chomhairle i gceist agus bheadh béim ar mhaoiniú tionscadail aonaraigh nó do shraith de thionscadail ábhartha a chuirfidh le láithreacht agus le húsáid na Gaeilge. Samhlaítear, bunaithe ar an mhaoiniú a bheadh ar fáil, go mbeadh sé ar chumas Fhoras na Gaeilge freastal a dhéanamh ar iarratais ó gach comhairle faoin rogha seo.
Cuid 5. Do thuairimí a lorg
Cé acu de na 4 rogha mholta thuasluaite is fearr leat a mholadh – sonraigh agus tabhair cúiseanna le do rogha:
An bhfuil gá le babhta eile de Scéim na nOifigeach Gaeilge mar a bhí sa scéim roimhe seo?
Tá 

Níl 
Mínigh dúinn an fáth atá le do fhreagra, le do thoil.

Mínigh dúinn, le do thoil, na nithe ba chóir d’oifigeach a dhéanamh faoi scéim.

An aontaíonn tú gur chóir tacaíocht a chur ar fáil do chomhairlí ó thaobh pleanáil teanga de? 

Aontaím 

Ní aontaím
Má aontaíonn tú, cén sort tacaíochta a bheadh i gceist?
An aontaíonn tú gur chóir tacaíocht a chur ar fáil ó thaobh soláthar seirbhísí trí Ghaeilge de? 
Aontaím
Ní aontaím 
Má aontaíonn tú, cén sort tacaíochta a bheadh i gceist?

Chuirfimis fáilte roimh aon eolas agus ráitis sa bhreis ar dóigh leat go gcuideodh siad linn bonn eolais a chur lenár mbreithniúchán. Cuir do ráitis faoi dáta le haontú le do thoil, chuig: 

Comhordaitheoir Freagairtí


Comhordaitheoir Freagairtí

Teil 01 639 8400
Ríomhphost: ??@forasnagaeilge.ie
N.B. Tabhair sonraí teagmhála le do thoil. 
Cuid 6. Comhairliúchán foirmiúil, cinneadh agus foilsiú torthaí        

Tosóidh an próiseas foirmiúil comhairliúcháin seo ar an 3 Márta 2017. Foilseofar achoimre freagairtí ar shuíomh gréasáin Fhoras na Gaeilge – www.forasnagaeilge.ie.  

Foilseofar toradh an phróisis comhairliúcháin ar shuíomh gréasáin Fhoras na Gaeilge.

Déanfaidh bord Fhoras na Gaeilge breithmheas ar thorthaí an chomhairliúcháin seo le linn 2017. 

	Síniú Chathaoirleach an Choiste:

	Dáta : an 10 Feabhra 2017


An bhfuil moltaí eile agat?

